
HEZKUNTZA DEPARTAMENTUA

Nafarroako Gobernuak Foru Komunitateko Batxilergoaren egitura eta curriculuma ezarri ditu

Astelehena, 2008ko maiatzaren 12a. Nafarroako Gobernuak Foru Dekretu bat onartu du, eta hartara, Foru Komunitateko Batxilergoaren egitura eta curriculuma ezarri ditu. Gainera, Agindu bat onartu du, aipaturiko egitura garatzeko, antolakuntza arautzeko, eta ordutegiak eta hautazko irakasgaiak finkatzeko. Oinarri gisa Estatuko oinarrizko araudia hartu dute, eta funtsezko zenbait alderdi erantsi dituzte, hala nola metodologia, orientazioa eta tutoretza, eta ikastetxeen autonomia. 

Metodologiari dagokionez, hizkuntza gaitasuna garatzen duten jarduerak egin daitezen azpimarratu dute, testu luze eta konplexuen ulermenari zein euskarri guztietan ahozko eta idatzizko hizkuntza zuzen erabiltzeari dagokionez (12. artikulua). 


Ikasleei begira garrantzi handia du Batxilergoaren ondoren dauden aukerei buruzko informazioa izateak, hezkuntza sisteman jarrai dezaten bermatzeak, eta goi mailako ikasketak egiteko edo lan munduan sartzeko aukera izateak. Horrexegatik, orientazioa eta tutoretza jorratu dituzte.


Ikastetxeen autonomiaren gaia Foru Dekretuko 17. artikuluan eta Foru Aginduko lehenengo Xedapen Gehigarrian garatu dute. Hezkuntzaren Lege Organikoan eta gaia arautzen duen Errege Dekretuan xedatutakoari jarraiki, modalitateko eta aukerako irakasgai taldeak antolatzeko aukera eman diete ikastetxeei. Gainera, hezkuntza komunitateko kideen arteko lankidetza sustatu dute. Izan ere, ikastetxeei dagozkie egiteko hauek:

• Irakasgaietako curriculuma garatzea eta osatzea, programazio didaktikoak eginez, eta ikasleen ezaugarrietara eta hezkuntza egoerara egokitzea. 

• Modalitateko eta aukerako irakasgai taldeak antolatzea.

• Ikasleekiko eta euren familiekiko konpromisoak sustatzea. 

• Erlijioa aukeratu ez duten ikasleei hezkuntza artapen egokia eskaintzeko beharrezkoak diren neurriak hartzea, antolakuntzaren arloan.

• Ikastetxeei askatasuna ematea irakastorduak osatzeko, irakasgai komunetarako ezarritako gutxiengotik abiatuta. 

Batxilergoaren egitura


Batxilergoak hiru modalitate izanen ditu aurrerantzean: Artea, Zientzia eta Teknologia, eta Giza eta Gizarte Zientziak. 


Beraz, egitura aldatu dute, lehengo Batxilergoak lau modalitate baitzituen. Hain zuzen ere, Natur eta Osasun Zientziak modalitatea Zientzia eta Teknologia modalitatearen baitan sartu dute. 


Gainera, Arte modalitatearen baitan bi bide ezarri dituzte: “Arte plastikoak, diseinua eta irudia”, lehendik zegoena; eta bide berri bat, “Arte eszenikoak, musika eta dantza”. 


Batxilergoaren egitura berrian kendu egin dituzte orain arteko ibilbideak, baina Zientzia eta Teknologia eta Giza eta Gizarte Zientziak modalitateetan, ikastetxeek aukera izanen dute Foru Aginduan ezarri dituzten modalitateko bi irakasgaiko taldeak osatzeko. 

Irakasgaiak

Batxilergoan irakasgai komunak, modalitateko irakasgaiak eta aukerako irakasgaiak daude. Nafarroako Gobernuaren araudi berriak bermatu eginen du trebakuntza komuneko irakastorduen eta berariazko trebakuntzakoen arteko oreka.

D ereduko ikastetxeek, edo A eta D ereduak dituztenek, Euskara eta Literaturako 3 irakastordu izanen dituzte lehenengo mailan eta 4 irakastordu bigarren mailan. G eta A hizkuntza ereduak dituzten ikastetxeek, berriz, A ereduko ikasleei Euskara eta Literatura emateko aukerako irakasgaien eremua erabili beharko dute. 

Erlijioari edo ordezko irakasgaiari dagokionez, ikastetxeek 70 irakastordu bermatu beharko dituzte, etapa osoan. 

Irakasgaien antolakuntza zehatzari begira, nabarmentzekoa da lehenengo mailan beste irakasgai komun bat sartu dutela, modalitate guztietan. Irakasgaia “Gaur egungo mundurako zientzia” da, eta nahitaezkoa izanen da. Curriculuma Nafarroako Eskola Kontseiluarekin balioztatu eta hitzartu dute, eta zientziaren eta filosofiaren arloko edukiak ditu.


Ikastetxeek, euren autonomiaz baliatuz, irakasgaietako curriculumak garatu eta osatuko dituzte. Horretarako, programazio didaktikoak eginen dituzte, ikasleen ezaugarri eta hezkuntza egoera kontuan hartuta, eta hezkuntza proiektuaren parte izanen dira. 


Erlijioaren ordezko irakasgaiak nahitaezko izateari utzi dio; nolanahi ere, Nafarroako Gobernuak mantentzea erabaki du. Zentzu horretan, gurasoek eta ikasleek erlijio ikasketak egiteko eskubidea dute, Batxilergoko gainerako irakasgaien baldintza beretan, eta asteko ordutegiaren baitan. Ikastetxeek eskubide hori bermatu beharko dute. Gainera, erlijioa aukeratu ez duten ikasleei hezkuntza artapen egokia eskaini beharko diete, irakastordu berak izan ditzaten bermatzeko. Ikastetxeek, euren autonomiaz baliatuz, aipaturiko hezkuntza artapena antolatuko dute, irakasgaietako edukien ezarpen praktikoko proiektuak garatzeko edo tutoretza lana egiteko. Ikasleek ezin izanen dituzte galdu ordu horiek, inondik inora. 


Bigarren mailako izen-ematea baldintzatuta egonen da. Izan ere, kasuan kasuko ikasleak bigarren mailara igarotzeko moduan egon beharko du lehenengo mailako irakasgaietan nota jarri ahal izateko. Bien bitartean, ikasleak lehenengo mailan jarraituko du. 

Gainera, ikasle adingabeek gurasoen edo tutoreen baimena beharko dute eskolatze sistema berezi hau hautatzeko
Bateratze prozesua

Nabarmendu behar dugu, azkenik, Foru Dekretua onartu aurretik eztabaida sakona egin dutela. Hartara, irakasgai guztietako curriculumak aholkulari, irakasle espezialista eta selektibitateko koordinatzaileek berrikusi dituzte. Zehazki, Foru Dekretuaren zirriborroak eta horiek garatzen dituzten Foru Aginduenak unibertsitatez kanpoko irakasleen Mahai Sektorialean aurkeztu dituzte, eta baita Nafarroako Eskola Kontseiluan ere (Kontseiluak aldeko txostena egin zuen). Amaitzeko, edukiak Hezkuntza Departamentuko webgunean jarri dituzte, “eNDebate” atalean, irakasle guztiei ezagutzera emateko eta euren iradokizunak biltzeko. 

